Thema: Diwrnod Cofio’r Holocost 
27 Ionawr
Ffrindiau – Stori Max
Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. Cofiwch addasu’r iaith i siwtio’ch ardal/plant.

Sleid 1: Teitl : Yr Holocost - Ffrindiau 

Ym mis Ionawr 1943 gorfodwyd bachgen 17 mlwydd oed o’r enw Max ar drên gwartheg oedd am fynd â fe a’i deulu cyfan i  wersyll marwolaeth Treblinka .

Roedd hyn yng nghanol yr Ail Ryfel Byd, ac roedd y Natsiaid yn yr Almaen eisiau lladd bob un person Iddewig.

Roedd teulu Max yn gwybod fod aros ar y trên yn golygu marwolaeth - felly dyma rhieni Max yn ei helpu o a’i frawd i ddianc drwy  agor y bariau a'r weiren bigog oedd yn cau y ffenestr fach yn y cerbyd roedden nhw ynddo.


Llwyddodd y bechgyn i neidio allan  yn ystod nos. Roedden nhw wedi bwriadu cyfarfod ei gilydd, ond ni welodd Max ei frawd byth wedyn. Lladdwyd ei rieni yng ngwersyll Treblinka.

Crwydrodd Max drwy’r wlad a cafodd ei ddal gan bobl yr ardal a’i roi yn y carchar. 
Roedd yr heddlu i fod i yrru Max i wersyll marwolaeth fel Treblinka, ond llwyddodd Max i roi breib i’r heddlu, er mwyn cael mynd i wersyll llafur gorfodol yn lle hynny. Yn y gwersyll roedd o’n gorfod gweithio fel caethwas, ond roedd ganddo well obaith o aros yn fyw yno.
Roedd Max yn gallu breibio’r heddlu am fod ei dad wedi trystio un o’i ffrindiau , Cristion o’r enw Witold Trzeciakowski, (Vitold Tretsiowski) i gadw ei eiddo i gyd yn ddiogel a defnyddio’r arian i helpu unrhyw aelod o’i deulu fyddai’n llwyddo i ddianc o ddwylo’r Natsïaid. 
Yn wahanol i lawer fe gadwodd Witold ei air, a helpodd Max.
Sleid 2: 
Ym 1944 roedd byddin Rwsia yn agosáu at y gwersyll llafur. 
Penderfynodd y Natsïaid ladd pob un o’r Iddewon oedd yn y gwersyll. 
Llwyddodd Max i arwain rhai o’i ffrindiau allan o’r gwersyll a chuddio mewn ysgubor.  
Roedd y ffermwr oedd biau’r ysgubor wedi bod yn derbyn arian gan Witold, ac wedi bod yn dod â bwyd i Max yn y gwersyll - bwyd a oedd wedi gwneud y gwahaniaeth rhwng bywyd a marwolaeth i Max a'i ffrindiau.
Bu bron i’r Natsïaidd ddarganfod Max yn y ysgubor ac roedd rhaid i’r ffermwr a’i deulu ffoi i mewn i'r goedwig am ychydig.

Ar ôl dod yn ôl fe gytunon nhw i guddio Max eto, drwy ei gladdu mewn twll yn eu iard. 
Gorweddodd Max yn y twll am ddau fis, o’r 11eg o Tachwedd 1944 hyd at ganol mis Ionawr 1945. Roedd ei fyd yn hollol dywyll. Dim ond un agoriad bach oedd wedi ei wneud, er mwyn i’r ffermwr basio potel o ddŵr ac ychydig o datws iddo, unwaith yr wythnos! 
I gadw ei hun rhag mynd yn wallgof yn y twll, roedd Max yn adrodd caneuon, cerddi a Salmau iddo ei hun .

Oherwydd ei ffrindiau dewr, fe wnaeth Max fyw ac ar ddiwedd y rhyfel aeth Max ymlaen i gael teulu a dod yn ddyn busnes llwyddiannus . Bu farw yn 84 oed.

Roedd  Max yn dweud ei fod wedi byw oherwydd dewrder ei ffrindiau Cristnogol ac oherwydd bod gwyrthiau wedi digwydd i’w gadw’n fyw. 
Sleid 3: 
Roedd Max yn ddiolchgar i’w ffrindiau Cristnogol ac yn ddiolchgar am y geiriau o gysur roedd y Salmau wedi eu rhoi iddo. Pan roedd o’n gorwedd mewn twll tywyll du efallai ei fod wedi adrodd y Salm yma, Salm sy’n sôn am help Duw pan mae bywyd yn anodd:

Sleid 4, 5*, 6**, 7***: Rhai adnodau o Salm 143
O ARGLWYDD, gwrando ar fy ngweddi. 
Ti'n Dduw ffyddlon a chyfiawn, felly plîs ateb fi.  
Mae'r gelyn wedi dod ar fy ôl i, ac wedi fy sathru i'r llawr. 
*Mae wedi gwneud i mi eistedd yn y tywyllwch fel y rhai sydd wedi marw ers talwm. 

**Gad i mi glywed am dy gariad ffyddlon di yn y bore, achos dw i'n dy drystio di. 
Achub fi o afael y gelyn, O ARGLWYDD.
***Rwyt ti mor ffyddlon. Dinistria'r rhai sy'n ymosod arna i, achos dy was di ydw i. 

Gweddïwn: 
Ein Tad, diolch i Ti am amser i dawelu a chofio’r Holocost. Mae’r hanes yn ein sobri ni, ac yn gwneud i ni sylweddoli mor sydyn mae amgylchiadau bywyd yn gallu newid. Diolch am ddewrder dynion fel Witold, a chryfder dynion ifanc fel Max, oedd yn gallu wynebu’r gelyn a byw. Diolch am y Salmau sy yn y Beibl, a’r ffaith eu bod nhw wedi cadw Max rhag mynd yn wallgof pan oedd o’n gorwedd yn y tywyllwch. Diolch fod y Beibl yn llawn o dy ddoethineb di a dy gariad. Amen.

GJenkins :  Stori Max o wefan y CCJ: http://www.ccj.org.uk/Groups/173198/The_Council_of/Resources/Holocaust_Memorial_Day/Holocaust_Memorial_Day.aspx

